
Дел 1: Почетна проценка на влијанието на регулативата и планирање на работата

(забелешка: овој дел е јавен и ќе се објави во Единствениот електронскиот регистар на прописи)

А. Почетна проценка на влијанието на регулативата

1. Кои се главните проблеми?  
Проблем 1
Наплатата на надоместоците за животната средина е регулирано во главата XVIII -Финансирање во Законот за животната средина („Службен весник на Република Македонија“ бр. 53/05, 24/07, 159/08, 83/09, 48/10, 124/10, 51/11 и 123/12). Надоместокот за моторни возила и пловни објекти е регулиран во член 180 од законот. Средствата кои се собираат од наплатата на овој надоместок се приход на Министерството за животна средина и просторно планирање. Распределбата на собраните средства се врши по пат на јавен конкурс преку Програма за инвестирање во животната средина. Висината на надоместокот за регистрација на возила е фиксно определен за патнички возила, мотороцикли, трицикли и четирицикли, товарни моторни возила, трактори и специјални возила. При определување на висината на надоместокот се зема предвид само еден критериум во зависност од видот на возилото и тоа: кај мотоцикли, трицикли и четирицикли како критериум за определување на надоместокот е земен зафатнината на моторот, кај патничките моторни возила критериум за надоместок е снагата на моторот и кај товарните возила како критериум е определена носивоста на возилото. Надоместокот се наплатува при регистрација на моторното возило, а истиот го пресметува и наплатува овластеното правно лице за вршење на технички преглед. Овластеното правно лице за вршење на технички преглед го уплатува еднаш месечно на соодветната уплатна сметка во рамките на трезорската сметка.
Со донесување на Законот за возила како и со донесување на подзаконските акти кои произлегуваат од него извршена е усогласување на прописите за возила со правото на Европска Унија и согласно тоа направена е соодветна поделба на возилата.

Како резултат на оваа промена се наметна потребата од усогласување на поделбата на возилата во законот за животна средина врз основа на која се плаќа надоместокот за животна средина со поделбата на возилата пропишана во прописите за возила. Потребата од усогласување произлегува пред се од потребата за полесна наплата на надоместокот заради воспоставување на единствен софтерски систем за регистрација на возилата преку кој ќе се врши наплата при регистрација на возилата.  

Дополнително досегашниот систем за определување на висината на надоместокот не ја земаше во предвид Староста на возилата што има значително влијание врз животната средина
Согласно наведеното, главен проблем со кој се соочуваме е неусогласеност на пропишаната поделба на возилата за кои се наплаќа надоместок при регистрација на возилата со поделбата на возилата пропишана во прописите за возила. 
Проблем 2
Во главата XIII – Генерална еколошка ревизија од Законот за животната средина е регулирана генералната еколошка ревизија која се врши при престанок на активностите на инсталацијата со А-интегрирана еколошка дозвола како и при целосен или делумен пренос  на А – интегрирана еколошка дозвола. Согласно законот предвидено е за вршење на генерална еколошка ревизија да се формира Комисија за регистрирање на еколошки ревизори која е надлежна за издавање на сертификат за еколошки ревизор на лицата кои ги исполнуваат условите за еколошки ревизор.
Во 2010 година донесен е Законот за процена („Службен весник на РМ“ бр. 115/10, 158/11, 185/11 и 64/12) како и подзаконските акти кои произлегуваат од областа на процена. Согласно законот предвидено е процена да се врши и во областа на животната средина, а случаите во кои се врши процена се дефинирани во законот. 
Досега не е формирана Комисија која би требало да ја спроведува генералната еколошка ревизија, а со оглед на тоа што Законот за процена е рамковен закон со кој се регулира начинот на процена во другите области меѓу кои и животната средина спроведувањето на делот за генерална еколошка ревизија би можел да се спроведе согласно  законот за процена. 
2. Кои се можните решенија (опции)? Кои регулаторни или нерегулаторни мерки би можеле да се разгледаат?
Можни опции во проблем 1
Опција 1:  Не прави ништо. Опцијата “не прави ништо” се користи како параметар за спoредба на трошоците и користите од останатите опции (baseline) односно останува истото решение кое е предвидено во законот.
Опција 2: Усогласување на надоместокот за регистрација на моторни возила само во делот на видот на возилата додека критериумите и начинот на наплата останува ист.

Опција 3: Усогласување на надоместокот за регистрација на моторни возила со прописите за возила и измена на критериумите врз основа на кои се врши наплата.

Опција 4: Усогласување на надоместокот за регистрација на моторни возила со прописите за возила, измена на критериумите врз основа на кои се врши наплата и промена на начинот на кој се наплаќа надоместокот.

Можни опции во проблем 2
Опција 1:  Не прави ништо. Опцијата “не прави ништо” се користи како параметар за спoредба на трошоците и користите од останатите опции (baseline) односно останува истото решение кое е предвидено во законот.
Опција 2: Промена на начинот на спроведување на генералната еколошка ревизија односно спроведување на генералната еколошка ревизија согласно прописите за процена.
Опција 3: Промена на начинот на спроведува на генерална еколошка ревизија како и промена на случаите во кои се врши генерална еколошка ревизија.
3. Кои се засегнатите страни кои ќе бидат вклучени во процесот на проценка на влијанието на регулативата?
· Министерство за животна средина и просторно планирање;
· Други органи на државната управа: Министерство за економија, Министерство за внатрешни работи, Министерство за финансии и кабинетот на заменик претседателот на Владата на Република Македонија задолжен за економски прашања;
· Стопански комори на Република Македонија: Стопанска Комора на Република Македонија, Сојуз на стопански комори и Стопанска комора на северозападна Македонија; 
· Сојуз на здруженија на возачи на Македонија; 
· Експерти за животна средина и
· Невладини организации
Б. Планирање на потребната работа за проценка на влијанието на регулативата

1. Кои информации и податоци се веќе достапни? 

Податоци кои се веќе достапни:
· собрани средства од надоместокот за регистрација на моторни возила кои се уплатени во буџетот на Министерството за животна средина. 
2. Кои дополнителни информации и податоци треба да се соберат? 

Дополнително од Министерството за внатрешни работи потребно е да се побараат информации за:
· бројот на регистрирани возила во Република Македонија.

3. Кој тип и ниво на проценка е потребно (Иницијална или Комплетна проценка на влијание на регулативата - принцип на пропорционална анализа)?

Ќе се спроведе иницијална проценка на влијанието на регулативата.
4. Дали ќе се формира меѓуресорска работна група за спроведување на проценка на влијание на регулативата и кои институции ќе се вклучат?

Нема да се формира меѓуресорска група, проценката на влијанието за Законот  за изменување и дополнување на Законот за животната средина ќе се прави од вработените на Министерството за животна средина и просторно планирање.
При подготовката на законот е вклучен   проф. д-р Милан Ќосевски од Машински факултет.

Дел 2: Подетално планирање, вклучително со време и ресурси

(забелешка: овој дел е за интерна употреба на Владата на Република Македонија)

В. Временска рамка

1. Кога ќе започнат активностите за проценка на влијанијата на регулативата?

Aктивностите за ПВР ќе почнат во мај 2013. 
2. Ако се планира вклучување на надворешни консултанти (на пример за аналитички студии, собирање на информации, итн.), која е временската рамка предвидена за процесот на набавка и договарање?
Нема да се ангажираат надворешни консултанти
3. Кога предлог законот и проценката на влијанието на регулативата ќе бидат поднесени до Генералниот секретаријат?

Јуни  2013 година.
Г. Ресурси

1. Кои се планираните човечки и/или финансиски ресурси за спроведување на проценката на влијанието на регулативата и финализирање на предлог законот ? 

За ПВР ќе бидат искористени постојаните човечки ресурси на Министерството за животна средина и просторно планирање. 
За спроведување на потребните анализи не се планирани дополнителни финансиски ресурси.  

